
					Kaca puniki sampun kauji-wacén
"Nah, eda makelo siramina. Apang sing enggalan peteng," kenten
Gusti Ngurah lantas ngambil telepon ngorain polisine ane ngawal
dugase ka Kupang apang teka meriki sawireh ada perlu lakar raosang.
Raganne masih nunden Yosef ngalih David apang teka. Gusti Ngurah
perlu nyihnayang biotane apang enggal pragat sangkaning bukti Ian
saksi. Suud masiram Meina nyangkol Nantha ka kamar, pupurina lantas
salukina baju anget, lantas serahanga teken ajinna Meina buin ka paon
ngaenang susu. Dasar mula anak alit degeng, raganne jag kletot-kletot
nyusu nganti telas abotol. Meina ngendihang lampu lantas ka paon lakar
ngae jukut anggon petenge. Gusti Ngurah ngajak okanne ka kamar.

"Bu, Ibu, matangi dong sampun peteng. Tiang sampun masiram
Ian nyusu abotol. Cingak ja Bu. Nantha gagah ya Bu?" Kenten Gusti
Ngurah masaang okanne, nundun saha maekang okanne nundikin
Ratna Dumilah ane kari mapi-mapi sirep melingkuh. Kayunne kari
gedeg, panes teken Meina ane bani nyautin omonganne.

"Hust ...., hust, pergi, pergi! Nguda ngaduk aduk anak pules,"
pasautne bangras nganti okanne makesyab lantas nangis. Gusti Ngurah
masih gelu, tong madaya rabinne lakar ngomong sakasar nika di arepan
okanne padidi ane tuara nawang napi-napi. "Mirib ada ane tuara beres
di kenehne," kenten kayunne Gusti Ngurah sedih.

"He, denda sayang, nguda tumben bangras kaketo pasaute. Sing
ada masalah lakar pragat baan omong keras, utawi ngambul mamules
ngaduang basang gedeg. Tan bina cara anake mahbahang benange
samben, yen prade pucelang lakar sayan krukut. Melahan alih suluranne
seka katih encen ane ngaenang ribet, tan bina buka anake nunun. Yen
sing palapan ngadokang pirantine dukapan lakar bisa benange dadi
kain, kamben lan saput. Nah, Jani melahan denda mandus malu apang
etisan rasanne. Buin jebos ajaka nyen mabligbagan apang sahsah

